
E Füürwehrma foot zmitts im Schouspiel afo saage, 
Das Schnarcher-Grüsch liegt allne Kunscht-Fän ufem Mage, 
Löt dä doch pfuuse, statt es söttigs Drama z’ mache, 
Dä muess jo nur bym ‘ne Theaterbrand erwache ! 
 ***** 
Heit dir deheim im Huus no alti dräckigi Sache, 
Wo dämpfe, brodle, stinke oder Gringweh mache ? 
De chöit dir jetz de richtig d’ Umwält ruiniere, 
Gäht’s i d’ SOVAG zum bengalisch liquidiere ! 
 ***** 
Für ds Schwyzer Fernseh zeigt der Hohler ir Dänkpouse 
Nume luter lötig lingge Züüg u Flouse, 
Derby würd gschyder die, wo vo obe ds Fernseh länke, 
Sälber e Pouse mache und es Bitzeli dänke ! 
 ***** 
Im Beau-Rivage foht plötzlech eine afo schreie: 
”Jetz foht’s verdoori zmitts im Summer afo schneie, 
Ou das Menu i der Beiz isch ganz versch..., 
I ha mer am ne Pfäfferchorn e Zahn usbisse !” 
 ***** 
Wo’s im Summer doch so richtig heiss tuet mache, 
Gseht me blutti Pöschtler-Chnöi, es isch zum lache, 
Der oberscht PTT-Boss verbietet die Bei, die blosse, 
Derby hett d’ PTT doch scho lang abgsagti Hose ! 
 ***** 
D’ Frou Müller wartet uf e Ma im neue lange 
Usverchoufs-Chleid, wo si ir Epa hett erstange, 
Doch wo der Müller hei chunnt, gryfft är sich a Zingge, 
Und frogt sy Frou: ”Syt wenn röiksch du im Cheminee Schinke ?” 
 ***** 
D’ SP Kandidatin Uchtenhagen, 
Wird vom Stich usgstoche und im Wahlkampf gschlage, 
Syt nid truurig wäg däm Absturz vo der’ Täsche, 
Jetz regiere ds Bärn halt wyter siebe Fläsche ! 
 ***** 
Züri isch e Superstadt für Moralischte, 
Blutt-Fudi-Filme lande i der Ghüder-Chischte, 
Alls was Liebesfröid macht, wird total verbote, 
Jetz lö sech d ‘Zürcher Tschugger d’ Pfiffli lo verschrotte ! 
 ***** 
Wüsst dir worum, dass dä so hopset und tuet flippe, 
Dä macht nid öppe Jogging, tuet nid Aerobice, 
Är hett ou nid e läbigi Muus i syne Hose, 
Dasch eine, wo syt Tage Canal 3 tuet lose ! 
 
 
 
 
 
 


